"Los ensenhaires acampats dins la Federacion per l'Ensenhament de la Lenga e de la Cultura d'Oc (FELCO) an aprés amb tristesa la mòrt de Max Roqueta, paucas setmanas après la de Bernard Manciet. Sabon çò que l’òbra de Max Roqueta a aduch a las letras d'òc, e, pro sovent, dins totas las regions occitanas, es amb de textes sieus que fan descubrir als escolans lo trabalh qu'un escriveire de tria pòt menar sus sa lenga, e las resultas que ne pòt tirar - e son pas gaire los escriveires de uèi o de ier que se pòdon aqui-tocant comparar amb Max Roqueta.


Mas en delai del mestre dels mots, los ensenhaires saludan tanben lo militant occitanista qu'obrèt d'annadas a de reng, despuèi lo temps de sa joventut estudianta al Novèl Lengadòc fins a las responsabilitats qu'ocupèt dins l'IEO quand aquest emprincipiava son accion. Gardan notadament, per lo sector d'accion que los  concernis, lo recòrd de son activitat al moment ont penosament s'alestissiá la Lei Deixonne qu'a l'ora d'ara demòra lo solet encastre juridic per lo nòstre ensenhament. Doblidan pas tanpauc lo trabalh d’espandiment de la cultura d’òc dins totas sas dimensions que menèt, entre autres amb sas emissions de ràdio, per exemple las que consagrèt al conte d’òc cotria amb lo filosòf Henri Lefebvre.


Los e las enfin qu'an agut l'astre de lo rescontrar sèrvan lo recòrd d'un òme impressionant sens cercar d'o esser, mas amistós, dotat d'un umor requist e d'una cultura granda, sempre lèst a comunicar son experiéncia. 


Nos sobra ara, amb aquests recòrds, son òbra, que nos porgis per delai la mòrt los tesaurs d'una paraula creaira que se doblidarà pas ».

